Y Gemau Olympaidd – Yr Olympics

Paris – 1900
Croquet – merched yn cystadlu am y tro cyntaf.
(Mae yna sleidiau Ppt wedi eu paratoi – ond nid oes rhaid eu defnyddio)
Sleid 1

· Croquet! Pwy fydde’n meddwl fod croquet wedi bod yn rhan o’r Gemau Olympaidd! Ond, wir yn 1900 yng Ngemau Olympaidd Paris roedd croquet yn un o’r cystadlaethau. 

· Ffrainc enillodd pob medal yn y croquet gan mai dim ond cystadleuwyr o Ffrainc oedd yn cystadlu!

· Faint o filoedd o bobl oedd yn y dorf yn gwylio’r croquet cyffrous? Mil, dwy fil, tair mil?

· Na, un. Nid un mil, na un cant ... jyst un...u...n. Un Sais oedd wedi teithio o Dde Ffrainc yn arbennig i weld y croquet!
· Ond wyddoch chi, ar Fehefin 28, 1900 yn y gystadleuaeth croquet digwyddodd rhywbeth pwysig iawn. Dyma’r tro cyntaf i ferched gael cystadlu yn y Gemau Olympaidd.  
· Erbyn heddiw mae’n gwbl naturiol i weld merched yn cystadlu ym mhob math o gemau – ond roedd rhaid dechrau’n rhywle. Mae hi bob amser yn sialens i wneud rhywbeth am y tro cyntaf – i dorri tir newydd, i fentro. 

·  Ar draws y byd heddiw – o Gymru i Corea, o America i Tsieina mae yna bobl sy’n Gristnogion. Miliynau ohonyn nhw. Ond, ychydig dros ddwy fil o flynyddoedd yn ôl doedd na ddim un Cristion o gwbl – neb oedd yn credu mai Iesu oedd Mab Duw.
· A beth am y Cristnogion cynnar? Pwy oedd y rhain, wnaeth dorri tir newydd a mentro a dilyn Iesu?  Pysgotwyr cyffredin oedden nhw – wrthi’n trwsio eu rhwydi pan alwodd Iesu a dweud wrthyn nhw adael y cyfan a’i ddilyn. A dyna’n union wnaethon nhw!

· Yn syth ar ôl i Iesu farw ac atgyfodi roedd yna 120 o Gristnogion – roedden nhw i gyd yn nabod ei gilydd. Daeth yr Ysbryd Glân i lawr a rhoi nerth iddyn nhw i ddweud wrth eraill am Iesu.  Ac erbyn heddiw mae’r ffydd Gristnogol wedi tyfu nes cyrraedd y rhan fwyaf o wledydd y byd.

· Felly does dim rhaid poeni os ydyn ni’n fach, yn wahanol, a neb yn cymryd sylw ohonon ni – pwy a ŵyr be all ddigwydd yn y dyfodol?

Trystia'r ARGLWYDD yn llwyr;

paid dibynnu ar dy syniadau dy hun.

6 Gwrando arno fe bob amser,


a bydd e'n dangos y ffordd iawn i ti.
(Diarhebion 3:5)

